
 
  

Kröftug utanríkisviðskipti á liðnu ári 

Á árinu 2015 var talsverður uppgangur í efnahagslífinu, sem bæði skýrist af og endurspeglast í öflugum inn- 
og útflutningi. Þetta eru góð tíðindi þar sem Ísland er lítið og sérhæft hagkerfi og þ.a.l. mjög háð viðskiptum 
við útlönd. Ekki liggja fyrir allar tölur um utanríkisviðskipti árið 2015 en Greiningardeild áætlar að 
heildarútflutningur hafi numið nærri 1.200 milljörðum króna, sem er 11% aukning í krónum talið frá fyrra ári, 
en að innflutningur hafið numið rúmlega 1.000 milljörðum, sem er 8% aukning.  

Þetta þýðir að afgangur af utanríkisviðskiptum var líklega nálægt 160-170 milljarðar króna árið 2015, 
samanborið við 125 milljarða króna árið 2014. Gengi krónunnar var að meðaltali um 3% sterkara árið 2015, 
og því er vöxtur innflutnings og útflutnings á föstu gengi meiri sem því nemur. Með áframhaldandi aukningu 
innlendrar eftirspurnar og fjölgun ferðamanna eru horfur á að utanríkisviðskipti muni halda áfram að aukast 
á þessu ári.  

 

Heimildir: Hagstofa Íslands, Seðlabanki Íslands, Greiningardeild Arion banka. *áætlað af Greiningardeild 

Erlendur gjaldeyrir streymir inn 

Aukinn afgangur af utanríkisverslun hefur, ásamt öðru, gert það að verkum að Seðlabankinn safnaði mun 
hraðar í gjaldeyrisforðann í fyrra heldur en árið 2014. Það ár námu hrein gjaldeyriskaup Seðlabankans 111 
milljörðum króna en í fyrra voru þau 272 milljarðar, þar af 44 ma.kr. í desember. Sitthvað fleira er þarna á 
ferðinni heldur en einungis afgangur af utanríkisviðskiptum, eins og svarta línan á myndinni hér að neðan 
gefur til kynna. Ef afgangur af utanríkisviðskiptum á árinu 2015, með áætlun Greiningardeildar fyrir 4. 
ársfjórðung, er dregin frá gjaldeyriskaupum Seðlabankans eru ríflega 100 milljarðar sem hafa bæst við í 
forðann og skýrast af stórum hluta af annarskonar hreinu fjármagnsinnflæði.  

Í greiðslujafnaðartölum fyrir 3. ársfjórðung 2015 mátti sjá talsverða erlenda fjárfestingu, einkum og sér í lagi 
í ríkisskuldabréfum, sem útskýrir að miklu leyti þennan mismun. Á síðasta ársfjórðungi er útlit fyrir að þessi 
mismunur hafi verið enn meiri, en Seðlabankinn keypti erlendan gjaldeyri að andvirði 75 ma.kr. á 
fjórðungnum, sem er nærri 60 milljörðum króna meira en við áætlum að hafi verið í afgang af 
utanríkisviðskiptum. Þessi þróun er mikill viðsnúningur frá því sem áður var en fram til ársins 2014 keypti 
Seðlabankinn erlendan gjaldeyri í mun minna mæli á meðan talsverður afgangur var af utanríkisviðskiptum. 

Þessi miklu gjaldeyriskaup Seðlabankans hafa orðið á sama tíma og krónan hefur verið að styrkjast, en 
gjaldeyriskaup Seðlabankans hafa að öðru óbreyttu áhrif til veikingar krónunnar. Því var talsverður 
styrkingarþrýstingur á krónunni á árinu sem leið. 

 

 
Heimildir: Hagstofa Íslands, Seðlabanki Íslands, Greiningardeild Arion banka. *áætlað af Greiningardeild 

Ferðaþjónustan – drifkraftur útflutningsvaxtar 

Fyrir skömmu fjölluðum við um að vöruinnflutningur hefði aukist mikið á árinu, og meira en vöruútflutningur, 
sem þó hefur aukist talsvert í krónum talið einkum vegna hagstæðs álverðs og gengis dollara framan af 
síðasta ári, auk almennt séð hagstæðs verðs sjávarafurða. Aukning útflutningstekna á árinu skýrist þó að 
mestu leyti af meiri tekjum af erlendum ferðamönnum, en horfur eru á að þær hafi aukist um 65 milljarða 
milli ára, sem er meira en samanlögð áætluð aukning ál- og fiskútflutnings í krónum talið. 

Á fyrstu 9 mánuðum ársins jukust tekjur af erlendum ferðamönnum (þar meðtaldar tekjur íslenskra félaga af 
ferðamönnum sem þó koma ekki inn í landið) um 20% eða 49 ma.kr. Á sama tíma jókst þjónustujöfnuður 
um 47,5 ma.kr. og því er nær öll aukning hans drifin áfram af ferðaþjónustu. Miðað við tölur um kortaveltu 
og fjölda ferðamanna sem liggja nú þegar fyrir um síðasta fjórðung ársins 2015, má búast við að 
þjónustuafgangur fyrir árið í heild verði enn meiri. 

 

Heimildir: Hagstofa Íslands, Seðlabanki Íslands, Greiningardeild Arion banka 

Eru „betur borgandi“ ferðamenn að heimsækja Ísland í auknum mæli? 

Mikil áhersla hefur verið lögð á að laða til landsins ferðamenn sem versla og neyta meira. Miðað við 
körtaveltutölur og heildarneyslu ferðamanna virðist það hafa tekist á síðasta ári. Þrátt fyrir að krónan hafi 
verið sterkari og verðbólga hér meiri en víða annars staðar, sem gerir Ísland dýrara en áður, hefur neysla 

ferðamanna aukist í krónum talið, og enn meira í heimamynt ferðamanna, þannig að aukningin er meiri á 
föstu gengi. 

Sé erlend kortavelta á hvern ferðamann á fyrstu 11 mánuðum ársins 2015 borin saman við sama tímabil 
2014 má sjá að aukningin var tæp 5% en á föstu gengi nam aukningin 7,6%. Séu kortaveltutölur 
Rannsóknarseturs verslunarinnar fyrir hvert þjóðerni skoðaðar í heimamynt, sést að einungis Svisslendingar 
straujuðu kort sín fyrir lægri fjárhæðir að jafnaði á árinu 2015. Mest var aukningin á neyslu Rússa í rúblum 
talið og Kínverja í júönum talið. Kortavelta segir þó ekki alla söguna en liðurinn „ferðalög“ í þjónustuútflutningi 
mælir einnig aðra neyslu erlendra ferðamanna hér á landi að frádregnum flugfargjöldum til og frá landinu. Á 
þann mælikvarða varð einnig aukning en á fyrstu níu mánuðum ársins 2015 nam hún 1,6% á breytilegu 
gengi en um 4,5% á föstu gengi. 

 

Heimildir: Ferðamálastofa, Seðlabanki Íslands, Greiningardeild Arion banka. *áætlað af Greiningardeild. 

